
Direktor Direkcije, na osnovu člana 12. stav (1) tačka c) Zakona o Direkciji za finansije Brčko Distrikta Bosne i Hercegovine (’’Službeni glasnik Brčko Distrikta BiH’’, broj: 19/07), člana 16. i člana 87. Zakona o Poreznoj upravi Brčko Distrikta Bosne i Hercegovine (’’Službeni glasnik Brčko Distrikta BiH’’, brojevi: 3/02, 42/04, 8/06, 3/07 i 19/07), donosi:

P R A V I L N I K
O REGISTRACIJI I DODJELJIVANJU IDENTIFIKACIONIH BROJEVA POSLOVNIM             SUBJEKTIMA
DIO PRVI - OPĆE ODREDBE

Član 1.

(Predmet)
Ovim pravilnikom utvrđuje se postupak registracije poslovnih subjekata kod Porezne uprave Direkcije za finansije Brčko Distrikta Bosne i Hercegovine (u daljnjem tekstu: Porezna uprava) i način dodjeljivanja identifikacionog broja poslovnim subjektima.
Član 2.
(Subjekti kojima se dodjeljuje jedinstveni identifikacioni broj)
 (1) Identifikacioni brojevi formiraju se i dodjeljuju, u skladu sa ovim pravilnikom, pravnim licima i preduzetnicima koji samostalno obavljaju djelatnost.
(2) Kao identifikacioni broj u porezne svrhe za fizička lica, odnosno građane, koristi se jedinstveni matični broj građana.
(3) Identifikacioni broj je jedinstvena numerička oznaka koja prati poslovni subjekt od osnivanja do prestanka rada.
Član 3.
(Struktura jedinstvenog identifikacionog broja)
Identifikacioni broj sastoji se od 13 cifara, koji se formira na način propisan Uputstvom o načinu određivanja matičnog broja poslovnih subjekata (’’Službeni glasnik Brčko Distrikta BiH’’, broj: 14/01).
Član 4.
(Vrste jedinstvenog identifikacionog broja)
(1) Jedinstven identifikacioni broj koji dodjeljuje Porezna uprava može biti osnovni jedinstveni identifikacioni broj i podbroj.
(2) Osnovni jedinstveni identifikacioni broj dodjeljuje se za glavnu organizacionu jedinicu prema glavnom mjestu poslovanja, odnosno sjedištu poslovnog subjekta, a podbroj se dodjeljuje za organizacioni dio poslovnog subjekta.
Član 5.
(Upotreba jedinstvenog identifikacionog broja)
(1) Registracija poslovnih subjekata i dodjeljivanje jedinstvenih identifikacionih brojeva u porezne svrhe vrši se u skladu sa Zakonom o Poreznoj upravi Brčko Distrikta BiH i ovim pravilnikom.
(2) Akta, koja poreznom obvezniku dostavlja Porezna uprava, obavezno sadrže jedinstveni identifikacioni broj tog poslovnog subjekta.
(3) Svako lice je dužno da unese svoj jedinstveni identifikacioni broj prilikom podnošenja porezne prijave, izjave, naloga za plaćanje ili drugog dokumenta Poreznoj upravi.
Član 6.
(Primjena Pravilnika)
Odredbe ovog pravilnika primjenjuju se na svako lice (pravno lice, preduzetnik, građanin, porezni posrednik) od kojeg se poreznim zakonima i podzakonskim aktima zahtijeva da poreznim organima podnesu prijavu, izjavu, nalog za plaćanje ili drugi dokument.
Član 7.
(Postupak dodjele jedinstvenog identifikacionog broja po

prijavi suda)
(1) Osnovni sud Brčko Distrikta BiH (u daljnjem tekstu: Sud) na osnovu prijave za upis o osnivanju subjekta upisa ili upisa dijela subjekta dostavlja u elektronskom obliku Poreznoj upravi prijavu o upisu osnivanja poslovnog subjekta ili dijela subjekta Poreznoj upravi.

(2) Porezna uprava u roku od tri dana od dana prijema prijave određuje i dostavlja sudu elektronskim putem porezni identifikacioni broj, odnosno podbroj poslovnog subjekta.
(3) Identifikacioni broj, odnosno podbroj poslovnog subjekta koji je dostavljen Sudu, u skladu sa stavom (2) ovog člana, izdavanjem potvrde o registraciji poslovnog subjekta u skladu sa članom 10. ovog pravilnika, postaje konačan jedinstven identifikacioni broj, odnosno podbroj.
(4) Porezna uprava ne izdaje jedinstveni identifikacioni broj ili podbroj, ako u evidenciji Porezne uprave utvrdi da postoji dug po osnovu javnih prihoda, osnivača subjekta upisa ili

poslovnog subjekta.
(5) O razlozima neizdavanja jedinstvenog identifikacionog broja ili podbroja u skladu sa stavom (2) ovog člana Porezna uprava obavještava Sud.
Član 8.
(Preuzimanje jedinstvenog identifikacionog broja)
Identifikacioni brojevi koji su određeni i dodijeljeni od strane Agencije za statistiku BiH – Ekspoziture Brčko, ovlašteni radnik Porezne uprave preuzima i dodjeljuje kao jedinstven identifikacioni broj poslovnog subjekta.
DIO DRUGI - POSTUPAK REGISTRACIJE POSLOVNIH SUBJEKATA, IZDAVANJE POTVRDE O JEDINSTVENOM IDENTIFIKACIONOM BROJU I OBAVEZE POSLOVNIH SUBJEKATA

Član 9.
(Obaveza podnošenja prijave za registraciju)
(1) Registracija poslovnog subjekta u porezne svrhe vrši se na osnovu prijave za registraciju koju porezni obveznik, odnosno odgovorno lice poreznog obveznika podnosi nakon dobijanja rješenja o upisu subjekta u registar Suda.
(2) Prijava – odjava za porezne potrebe i za potrebe statistike podnosi se na obrascu koji je sastavni dio ovog pravilnika (Obrazac PPL-1, Obrazac PPL-2, Obrazac PFL-3).
(3) Uz prijavu za registraciju podnose se dokumenti propisani članom 10. ovog pravilnika.
Član 10.
(Registracija i izdavanje potvrde o JIB-u)
(1) Registracija poslovnih subjekata kod Porezne uprave i izdavanje potvrde o dodijeljenom identifikacionom broju poslovnih subjekata, vrši se na način da poslovni subjekat u zakonom propisanom roku od dana prijema rješenja o upisu u registar Suda, podnosi Poreznoj upravi:
a) dva primjerka popunjenog obrasca prijave za registraciju poslovnog subjekta;

b) ovjerenu fotokopiju obavještenja Agencije za statistiku BiH – Ekspoziture Brčko o razvrstavanju poslovnog ili drugog subjekta upisa prema djelatnosti;

c) ovjerenu fotokopiju rješenja Suda o upisu u registar poslovnog subjekta;

d) ovjerenu fotokopiju lične karte ili putne isprave kojom se potvrđuje identitet osnivača i odgovornog lica u poslovnom subjektu;

e) ovjerenu fotokopiju potvrde o prebivalištu ili boravištu osnivača i odgovornog lica u subjektu upisa;

f) za strane državljane ovjerena fotokopija prijave boravka ili odobrenja boravka, izdanu od nadležne službe za poslove sa strancima.
(2) Ako se utvrdi da poslovni subjekat – pravno lice, odnosno preduzetnik ispunjava uslove za registraciju, ovlašteni radnik registruje poreznog obveznika i izdaje mu potvrdu o registraciji koja sadrži i identifikacioni broj poslovnog subjekta.
(3) Rok za izdavanje potvrde iz stava (2) ovog člana je osam dana od dana podnošenja dokumentacije iz stava (1) ovog člana.
(4) Obrazac potvrde o registraciji je sastavni dio ovog pravilnika.
Član 11.
(Porezna registracija podružnice)
Porezna registracija i dodjeljivanje identifikacionog podbroja podružnici u sastavu poslovnog subjekta vrši se na osnovu prijave, u skladu sa članom 10. ovog pravilnika.
Član 12.

(Upis promjene podataka)
(1) Ukoliko dođe do upisa promjene podataka koji se unose u obrazac iz člana 9. stav (2) ovog pravilnika, izdavanje potvrde o registraciji, nakon izmjene upisa podataka vrši se na osnovu prijave koju podnosi porezni obveznik u roku propisanom Zakonom o Poreznoj upravi Brčko Distrikta BiH.
(2) Porezni obveznik je dužan, uz prijavu o promjeni upisa podataka o poslovnom subjektu, dostaviti sva dokumenta propisana članom 10. ovog pravilnika.
Član 13
(Obaveza isticanja jedinstvenog identifikacionog broja)
Porezni obveznik je dužan da potvrdu o registraciji poslovnog subjekta u porezne svrhe istakne na vidnom mjestu na lokaciji sjedišta i podružnice poslovnog subjekta.
DIO TREĆI - ODJAVLJIVANJE I ODUZIMANJE JEDINSTVENOG IDENTIFIKACIONOG BROJA
Član 14.
 (Odjava JIB-a po zahtjevu poreznog obveznika)
(1) Poslovni subjekat koji prestaje sa obavljanjem djelatnosti dužan je da Poreznoj upravi u roku od pet dana od dana brisanja iz registra kod Suda podnese prijavu iz člana 9. ovog pravilnika za brisanje iz registra poreznih obveznika.
(2) Uz prijavu iz stava (1) ovog člana obavezan je dostaviti:

a) rješenje o brisanju iz sudskog registra;

b) original potvrde o registraciji.
(3) Ako porezni obveznik prilikom odjave nema original potvrde o registraciji, uz prijavu prilaže dokaz o objavi nevažećom potvrde o registraciji u ’’Službenom glasniku Brčko Distrikta BiH’’.
(4) Porezna uprava poreznom obvezniku izdaje rješenje o brisanju iz registra poreznih obveznika, a jedan primjerak rješenja dostavlja u dosje poreznog obveznika koji se vodi u Službi kancelarijske kontrole.
Član 15.
(Oduzimanje jedinstvenog identifikacionog broja po službenoj dužnosti)
(1) Porezna uprava po službenoj dužnosti izdaje rješenje o brisanju poslovnog subjekta iz registra poreznih obveznika kada utvrdi da:

a) porezni obveznik nije u propisanom roku podnijeo prijavu za brisanje iz registra, a Sud je dostavio Poreznoj upravi rješenje o brisanju iz registra Suda poslovnog subjekta;

b) je porezni obveznik prilikom registracije prijavio netačnu adresu sjedišta poslovnog subjekta.
(2) U postupku provjere registrovanog sjedišta poslovnog subjekta, Porezna uprava vrši uviđaj na licu mjesta, o čemu sačinjava zapisnik.
(3) Uviđaj iz stava 2. ovog člana se može ponoviti više puta u vremenu od 60 dana u zavisnosti od informacija do kojih je došla Porezna uprava.
(4) Prilikom donošenja Rješenja iz stava 1. ovog člana primjenjuju se odredbe Zakona o upravnom postupku Brčko Distrikta BiH i Zakona o Poreznoj upravi Brčko Distrikta BiH.
(5) Primjerak konačnog rješenja, Porezna uprava dostavlja registru nadležnog Suda, poslovnom subjektu, Agenciji za statistiku - Ekspozitura Brčko i Službi kancelarijske kontrole Porezne uprave.
Član 16.
(Izdavanje duplikata potvrde)
(1) Na pismeni zahtjev poreznog obveznika Porezna uprava izdaje duplikat potvrde o registraciji na kojoj je naznačeno da se radi o duplikatu.
(2) Uz zahtjev za izdavanje duplikata potvrde o registraciji porezni obveznik je dužan dostaviti dokaz da je u ’’Službenom glasniku Brčko Distrikta BiH’’ objavio nevažećom original potvrde o registraciji.
DIO ČETVRTI - PRELAZNE I ZAVRŠNE ODREDBE
Član 17.
(Primjena kaznenih odredbi)
Na sve porezne obveznika koji ne postupe po odredbama ovog pravilnika primjenjuju se kaznene odredbe Zakona o Poreznoj upravi Brčko Distrikta BiH.
Član 18.
(Stavljanje van snage)
Danom stupanja na snagu ovog pravilnika, stavlja se van snage Pravilnik o registraciji poreznih obveznika i dodjeljivanju identifikacionih brojeva („Službeni glasnik Brčko Distrikta BiH“, broj: 6/03).

Član 19.
(Stupanje na snagu)
Ovaj pravilnik stupa na snagu danom donošenja i objavljuje se u ’’Službenom glasniku Brčko Distrikta BiH“.
Broj: 04.4-02-5/08

Brčko, 30.01.2008. godine
                                                                                                           Direktor,

                                                                                                 Mato Lučić, dipl. ecc

